ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՐԿԱՅԻՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. [bookmark: _Ref792965]Հայաստանի Հանրապետության 2016 թվականի հոկտեմբերի 4-ի հարկային օրերսգրքի (այսուհետ՝ Օրենսգիրք) 62-րդ հոդվածում՝ լրացնել հետևյալ բովանդակությամբ 21-րդ մաս.
«21. Ավտոարտադրողի պաշտոնական ներկայացուցիչ համարվող և համապատասխան լիցենզիա ստացած ԱԱՀ վճարող համարվող կազմակերպության կամ անհատ ձեռնակատիրոջ կողմից անհատ ձեռնարկատեր և նոտար չհանդիսացող ֆիզիկական անձից ձեռք բերված ավտոտրանսպորտային միջոցը (այդ թվում՝ գյուղատնտեսական տեխնիկան) անհատ ձեռնարկատեր և նոտար չհանդիսացող ֆիզիկական անձին օտարելու դեպքում ԱԱՀ-ով հարկման բազա է համարվում տվյալ ավտոտրանսպորտային միջոցի (այդ թվում՝ գյուղատնտեսական տեխնիկայի) հետագա օտարման ժամանակ Օրենսգրքի 61-րդ հոդվածով և սույն հոդվածով սահմանված կարգով հաշվարկվող ԱԱՀ-ով հարկման բազայի և Օրենսգրքի 55-րդ հոդվածի 13-րդ մասի համաձայն կազմվող փաստաթղթով հիմնավորված՝ ավտոտրանսպորտային միջոցի (այդ թվում՝ գյուղատնտեսական տեխնիկայի) ձեռք բերման գնի դրական տարբերությունը:»:
Հոդված 2. Օրենսգրքի 147-րդ հոդվածի 1-ին մասը լրացնել հետևյալ բովանդակությամբ 41-րդ կետով.
«41) սեփականության իրավունքով իրեն պատկանող ավտոտրանսպորտային միջոցի (այդ թվում՝ գյուղատնտեսական տեխնիկայի) օտարումից ավտոարտադրողի պաշտոնական ներկայացուցիչ համարվող և համապատասխան լիցենզիա ստացած՝ ԱԱՀ վճարող համարվող կազմակերպությունից կամ անհատ ձեռնարկատիրոջից ստացվող եկամուտները, բացառությամբ այն դեպքերի, երբ այդ եկամուտները ձևավորվում են այն տրանսպորտային միջոցի (այդ թվում՝ գյուղատնտեսական տեխնիկայի) օտարումից, որը ավտոարտադրողների պաշտոնական ներկայացուցչի կողմից շահագործման նպատակով հետագայում ներկայացվում է պետական հաշվառման։»։
Հոդված 3. Սույն օրենքն ուժի մեջ է մտնում 2022 թվականի հունվարի 1-ից։


ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ

«ԼԻՑԵՆԶԱՎՈՐՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հոդված 1. «Լիցենզավորման մասին» 2001 թվականի մայիսի 30-ի ՀO-193 օրենքի 43-րդ հոդվածի 2-րդ մասի աղյուսակի 18-րդ՝ «Գործունեության այլ բնագավառներ» բաժնում լրացնել հետևյալ բովանդակությամբ 1․1-ին կետ․

	«1․1․
	Ավտոարտոդրողի պաշտոնական ներկայացուցչի գործունեություն
	ԿՄ
	-
	-
	-
	-
	-
	Վ»



Հոդված 2. Սույն օրենքն ուժի մեջ է մտնում 2022 թվականի հունվարի 1-ից։



ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ

«ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հոդված 1. «Պետական տուրքի մասին» 1997 թվականի դեկտեմբերի 27-ի ՀՕ-186 օրենքի 19-րդ հոդվածի 18-րդ՝ «Գործունեության այլ բնագավառներ» բաժնում լրացնել հետևյալ բովանդակությամբ 20-րդ կետ․

	«20․ Ավտոարտոդրողի պաշտոնական ներկայացուցչի գործունեության համար` տարեկան 
	բազային տուրքի երկուհազարապատիկի չափով»:


Հոդված 2. Սույն օրենքն ուժի մեջ է մտնում 2022 թվականի հունվարի 1-ից։



Հիմնավորում
Հայաստանի Հանրապետության հարկային օրենսգրքում լրացումներ կատարելու մասին», «Լիցենզավորման մասին» Հայաստանի Հանրապետության օրենքում լրացում կատարելու մասին» և «Պետական տուրքի մասին» Հայաստանի Հանրապետության օրենքում լրացում կատարելու մասին» ՀՀ օրենքների նախագծերի վերաբերյալ

1. Իրավական ակտի անհրաժեշտությունը (նպատակը). Նախագծի նպատակը Հայաստանի Հանրապետությունում ավտոմեքենաների շուկայում Trade-in համակարգի ներդրման համար անհրաժեշտ հարկային միջավայրի ձևավորումն է:
1. Կարգավորման հարաբերությունների ներկա վիճակը և առկա խնդիրները. Ներկայումս Trade-in համակարգի շրջանակներում ավտոարտադրողների պաշտոնական ներկայացուցչի կողմից անհատ ձեռնարկատեր չհանդիսացող ֆիզիկական անձանցից ավտոմեքենաներ ձեռք բերելու և հետագայում այլ անձանց վաճառելու դեպքում ավտոարտադրողների պաշտոնական ներկայացուցիչները զրկվում են ԱԱՀ-ի գծով հաշվանցումներ կատարելու հնարավորությունից, իսկ այդ գործարքից ԱԱՀ-ով հարկման բազան հաշվարկվում է ավտոմեքենայի վաճառքի ամբողջ արժեքից: Մյուս կողմից, նշյալ տնտեսավարող սուբյեկտների մոտ առաջանում է ֆիզիկական անձանց վճարվող եկամուտներից, որպես հարկային գործակալ, եկամտային հարկ հաշվարկելու և պետական բյուջե վճարելու պարտավորություն, որն ուղղակիորեն ազդում է հետագայում այդ ավտոմեքենայի վաճառքի գնի վրա՝ խոչընդոտելով համակարգի զարգացմանը:
1. Առկա խնդիրների առաջարկվող լուծումները. Նախագծերի փաթեթով առաջարկվում է սահմանել, որ՝
1) ավտոարտադրողի պաշտոնական ներկայացուցիչ համարվող և համապատասխան լիցենզիա ստացած ԱԱՀ վճարող համարվող կազմակերպության կամ անհատ ձեռնարկատիրոջ կողմից անհատ ձեռնարկատեր և նոտար չհանդիսացող ֆիզիկական անձից ձեռք բերված ավտոտրանսպորտային միջոցի հետագա օտարման դեպքում ԱԱՀ-ով հարկման բազա է համարվում տվյալ ավտոտրանսպորտային միջոցի հետագա օտարման ժամանակ Հարկային օրենսգրքով սահմանված կարգով հաշվարկվող ԱԱՀ-ով հարկման բազայի և նույն օրենսգրքի 55-րդ հոդվածի 13-րդ մասի համաձայն կազմվող փաստաթղթով հիմնավորված՝ ավտոտրանսպորտային միջոցի ձեռք բերման գնի դրական տարբերությունը,
2) սեփականության իրավունքով իրեն պատկանող ավտոտրանսպորտային միջոցի օտարումից ավտոարտադրողի պաշտոնական ներկայացուցիչ համարվող և համապատասխան լիցենզիա ստացած՝ ԱԱՀ վճարող համարվող կազմակերպությունից կամ անհատ ձեռնարկատիրոջից ստացվող եկամուտները եկամտային հարկով հարկման նպատակով համարվում են նվազեցվող եկամուտներ,
3) Trade in համակարգով ավտոմեքենաների առքուվաճառքով զբաղվող՝ ավտոարտադրողների պաշտոնական ներկայացուցչի գործունեությունը համարվում է լիցենզավորման ենթակա գործունեություն՝ կանխելու համար վերոնշյալ հարկային արտոնյալ կարգավորումներից անհարկի օգտվելու հնարավորությունները:
1. Կարգավորման առարկան. Նախագծի կարգավորման առարկան Trade-in համակարգի շրջանակներում ավտոարտադրողների պաշտոնական ներկայացուցչի կողմից ավտոտրանսպորտային միջոցի ձեռք բերման և վաճառքի ժամանակ ձևավորվող՝ եկամտային հարկով և ԱԱՀ-ով հարկման բազաների հաշվարկման առանձնահատկություններն են:
1. Նախագծի մշակման գործընթացում ներգրավված ինստիտուտները և անձինք. Նախագիծը մշակվել է ՀՀ ֆինանսների նախարարության կողմից:
1. Իրավական ակտի ընդունման արդյունքում ակնկալվող արդյունքը. Նախագծի ընդունման արդյունքում ակնկալվում է վերացնել Trade-in համակարգի զարգացմանը խոչընդոտող հարկային կարգավորումները:
1. Հայաստանի Հանրապետության պետական բյուջեի եկամուտների և ծախսերի վրա նախագծերի ընդունման ազդեցությունը. Նախագծերի ընդունումը լրացուցիչ ֆինանսական միջոցների անհրաժեշտություն չի պահանջում, իսկ դրանց ընդունմամբ պայմանավորված պետական բյուջեի եկամուտների նվազեցում կամ ծախսերի ավելացում տեղի չի ունենա:

ԱՄՓՈՓԱԹԵՐԹ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՐԿԱՅԻՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ԼԻՑԵՆԶԱՎՈՐՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ԵՎ «ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔՆԵՐԻ ՆԱԽԱԳԾԵՐԻ

	1. ՀՀ պետական եկամուտների կոմիտե

	06.04.2021թ.

	
	N 01/3-1/19602-2021

	1. «Հայաստանի Հանրապետության հարկային օրենսգրքում լրացումներ կատարելու մասին» ՀՀ օրենքի նախագծի 1-ին հոդվածում առաջարկվում է Օրենսգրքով սահմանված կարգով բառերը փոխարինել Օրենսգրքի 61-րդ հոդվածով և սույն հոդվածով սահմանված կարգով բառերով:
	Ընդունվել է
Նախագծում կատարվել է համապատասխան փոփոխություն:

	2. «Հայաստանի Հանրապետության հարկային օրենսգրքում լրացումներ կատարելու մասին» ՀՀ օրենքի նախագծի 2-րդ հոդվածով նախատեսվում է Оրենսգրքի 147-րդ հոդվածի 1-ին մասը լրացնել 41-րդ կետով՝ սեփականության իրավունքով ֆիզիկական անձանց պատկանող ավտոտրանսպորտային միջոցի (այդ թվում՝ գյուղատնտեսական տեխնիկայի) օտարումից ավտոարտադրողի պաշտոնական ներկայացուցիչ համարվող և համապատասխան լիցենզիա ստացած՝ ԱԱՀ վճարող համարվող կազմակերպությունից կամ անհատ ձեռնարկատիրոջից ստացվող եկամուտները (բացառությամբ այն դեպքերի, երբ այդ եկամուտները ձևավորվում են այն տրանսպորտային միջոցի (այդ թվում՝ գյուղատնտեսական տեխնիկայի) օտարումից, որը շահագործվելու է (ենթակա է շահագործման) ավտոարտադրողների պաշտոնական ներկայացուցչի կողմից)` եկամտային հարկով հարկման բազայի որոշման նպատակով, սահմանելով որպես նվազեցվող եկամուտ:
Հաշվի առնելով այն հանգամանքը, որ վերոնշյալ դեպքում ֆիզիկական անձին եկամուտները վճարվում են հարկային գործակալի կողմից՝ առաջարկվում է Օրենսգրքի 150-րդ հոդվածի 9-րդ մասով սահմանված՝ գույքի օտարումից հարկային գործակալներից ստացվող ամբողջ եկամուտների մասով (բացառությամբ նույն հոդվածի 11-րդ մասով սահմանված դեպքերի) 10% դրույքաչափով եկամտային հարկի հաշվարկման դրույթից բացառություն սահմանել հարկային գործակալի կողմից վճարվող, սակայն Օրենսգրքի 147-րդ հոդվածով նվազեցվող եկամուտ համարվող եկամուտների մասով: Մասնավորապես, առաջարկվում է Օրենսգրքի 150-րդ հոդվածի 9-րդ մասում «դրույքաչափով բառից հետո լրացնել «` հաշվի առնելով Օրենսգրքի 147-րդ հոդվածով սահմանված նվազեցումները» բառերը:
	Չի ընդունվել:
Կարծում ենք, որ առաջարկվող լրացումը կատարելու անհրաժեշտությունը բացակայում է՝ հաշվի առնելով այն հանգամանքը, որ խնդրո առարկա եկամուտները եկամտային հարկով հարկման նպատակով համարվելու են նվազեցվող եկամուտներ և այդ մասով եկամտային հարկի պարտավորություններ առաջանալ չեն կարող:

	3. Միաժամանակ, նշվում է, որ «Լիցենզավորման մասին» Հայաստանի Հանրապետության օրենքում լրացում կատարելու մասին» և «Պետական տուրքի մասին» Հայաստանի Հանրապետության օրենքում լրացում կատարելու մասին» ՀՀ օրենքների նախագծերի վերաբերյալ առաջարկություններ չկան։
	Ընդունվել է ի գիտություն:

	2. ՀՀ էկոնոմիկայի նախարարություն

	12.04.2021թ.

	
	 N 01/4641-2021

	1. Ս.թ. հունվարի 14-ի թիվ 01/17526-2020 գրությամբ ՀՀ էկոնոմիկայի նախարարության կողմից «Հայաստանի Հանրապետության հարկային օրենսգրքում լրացումներ և փոփոխություն կատարելու մասին», «Գործունեության իրականացման ծանուցման մասին» Հայաստանի Հանրապետության օրենքում լրացում կատարելու մասին», «Պետական տուրքի մասին» Հայաստանի Հանրապետության օրենքում լրացում և փոփոխություն կատարելու մասին» ՀՀ օրենքների նախագծերը ներկայացվել են շահագրգիռ մարմինների՝ այդ թվում, ՀՀ ֆինանսների նախարարության քննարկմանը՝ դիրքորոշում ստանալու նպատակով։
Միաժամանակ, ս.թ. փետրվարի 15-ին շահագրգիռ մարմիններից ստացված կարծիքների ամփոփման արդյունքում (երբ դեռևս չէր ներկայացվել ՀՀ ֆինանսների նախարարության դիրքորոշումը) նախագծերի փաթեթի լրամշակված տարբերակը ներկայացվել է ՀՀ արդարադատության նախարարություն՝ փորձագիտական եզրակացություն ստանալու նպատակով։
Ս.թ. մարտի 10-ին և 15-ին համապատասխանաբար ՀՀ ֆինանսների նախարարության և ՀՀ արդարադատության նախարարության կողմից ստացված կարծիքների ամփոփումից հետո ս.թ. մարտի 22-ին ՀՀ էկոնոմիկայի նախարարության կողմից նախագծերի փաթեթը ներկայացվել է ՀՀ վարչապետի աշխատակազմ, որի արդյունքում ՀՀ վարչապետի հանձնարարությամբ նշվել է, որ վերը նշված օրենքների նախագծերը և դրանք առանձին ներկայացնելու անհրաժեշտությունը մեկ անգամ ևս անհրաժեշտ է քննարկել ՀՀ ֆինանսների նախարարության հետ և նախագծերը ներկայացնել ՀՀ ֆինանսների նախարարության հետ փոխհամաձայնեցված տարբերակով:
Արդյունքում, ի կատարումն ՀՀ վարչապետի՝  ս.թ. մարտի 24-ի թիվ 02/16.2/9195-2021 հանձնարարականի՝ դիրքորոշում ստանալու նպատակով ՀՀ ֆինանսների նախարարություն է ներկայացվել վերը նշված օրենքների նախագծերի փաթեթի լրամշակված տարբերակը և ամփոփաթերթը։
Միևնույն ժամանակ, հայտնում ենք, որ ընդհանուր առմամբ համաձայն լինելով ՀՀ ֆինանսների նախարարության դիրքորոշմանը, այնուամենայնիվ կարծում ենք, որ վերը նշված օրենքների նախագծերի ընդունումը միտված է գործարար միջավայրի բարելավմանը, ուստի հաշվի առնելով այն հանգամանքը, որ նախագիծն այս անգամ արդեն ՀՀ ֆինանսների նախարարության կողմից կրկին շրջանառության մեջ դնելու արդյունքում գործընթացը ժամանակային առումով արդեն բավականին կերկարաձգվի, առաջարկում ենք ներկա փուլում ՀՀ վարչապետի աշխատակազմ ներկայացնել ՀՀ էկոնոմիկայի նախարարության կողմից արդեն իսկ մշակված և շահագրգիռ մարմինների (այդ թվում՝ ՀՀ ֆինանսների նախարարության) կարծիքների ստացման արդյունքում լրամշակված տարբերակը։
Հաշվի առնելով վերոգրյալը՝ միաժամանակ հայտնում ենք, որ ՀՀ էկոնոմիկայի նախարարությունը չունի որևէ առարկություն՝ հետագայում օրենքների նախագծերը ՀՀ կառավարության հավանությանն արժանանալուց հետո և ՀՀ Ազգային ժողով ներկայացվելուց հետո ՀՀ ֆինանսների նախարարության՝ որպես նախագծերի զեկուցող հանդես գալու վերաբերյալ։
	Ընդունվել է ի գիտություն:
Հաշվի առնելով այն հանգամանքը, որ Trade-in համակարգի ներդրմանը խոչընդոտող կարգավորումները կապված են բացառապես Հարկային օրենսգրքով սահմանված կարգավորումների հետ, և հետևաբար, դրանց՝ որպես հարկային քաղաքականությանն առչնվող խնդիրներ, լուծումը պետք է վերապահված լինի ՀՀ ֆինանսների նախարարությանը, գտնում ենք, որ համակարգի ներդրման հետ կապված օրենսդրական նախագծերի մշակման և քննարկման ներկայացման աշխատանքները պետք է կազմակերպվեն և համակարգվեն ՀՀ ֆինանսների նախարարության կողմից։
Միաժամանակ, հարկ ենք համարում նկատել, որ ՀՀ ֆինանսների նախարարության կողմից նշյալ նախագծերի ընդունումը ոչ նպատակահարմար և խնդրահարույց համարվելը պայմանավորված է եղել ոչ միայն այն հանգամանքով, որ դրանք պետք է ներկայացվեն ՀՀ ֆինանսների նախարարության կողմից, այլ հատկապես նրանով, որ նշյալ նախագծերով սահմանված կարգավորումները ամբողջությամբ հակասում էին Հարկային օրենսգրքով սահմանված կարգավորումների տրամաբանությանը: Ավելին, հարկ ենք համարում նշել, որ նշյալ նախագծերը շարունակել են որոշ առումներով խնդրահարույց համարվել նաև շահագրգիռ մարմինների կողմից ներկայացված առաջարկությունների ընդունման և սկզբնապես քննարկման ներկայացված նախագծերի ամբողջությամբ վերանայման արդյունքում: Ինչ վերաբերում է այն դիտարկմանը, որ խնդրո առարկա փոփոխություններն առնչվում են գործարար միջավայրի բարելավմանը և դրանով պայմանավորված նպատակահարմար է, որ նախագծերը ներկայացվեն ՀՀ էկոնոմիկայի նախարարության կողմից, գտնում ենք, որ Հարկային օրենսգրքով սահմանված բոլոր կարգավորումներն էլ, ըստ էության, այս կամ այն կերպ առնչվում են գործարար միջավայրին:
Հետևաբար, հաշվի առնելով առկա խնդիրների ճշգրիտ լուծման անհրաժեշտությունը՝ գտնում ենք, որ առավել նպատակահարմար է, որպեսզի առկա խնդիրները լուծվեն ՀՀ ֆինանսների նախարարության կողմից մշակված նախագծերի փաթեթով ներկայացված առաջարկությունների շրջանակում:

	3. Ավտոարտադրողների պաշտոնական ներկայացուցիչների ասոցիացիա

	1. Շնորհակալություն եմ հայտնում ՀՀ ֆինանսների նախարարության կողմից մշակված՝ «Հայաստանի Հանրապետության հարկային օրենսգրքում լրացումներ կատարելու մասին», «Լիցենզավորման մասին» Հայաստանի Հանրապետության օրենքում լրացում կատարելու մասին» և «Պետական տուրքի մասին» Հայաստանի Հանրապետության օրենքում լրացում կատարելու մասին» ՀՀ օրենքների նախագծերի փաթեթը մեզ ուղարկելու և մեր տեսակետին ծանոթանալու պատրաստակամության համար: 
Ինչպես բազմիցս նշել ենք նախորդ տարի կայացած մեր քննարկումների ժամանակ, սույն բարեփոխումների օր առաջ ընդունումը անչափ մեծ կարևորություն ունի ոլորտի համար: Ցավոք, եթե նախկինում մենք խոսում էինք զարգացումից, ապա 2020 թվականի համաճարակային ճգնաժամի և պատերազմի թողած տնտեսական ծանր հետևանքների պատճառով այսօր խոսքն արդեն գնում է պարզապես կայունությունն ու եղած մակարդակը պահպանելու մասին: Այդ առումով, Trade-in  գործարքների խթանումը թույլ կտա որոշ չափով պահպանել տնտեսական ակտիվությունը ավտոշուկայում՝ մեզ բոլորիս արդեն իսկ ծանոթ դրական կողմերով: 
Սկզբունքորեն չառարկելով շրջանառության մեջ դրվող նախագծի որևէ կետի, այնուամենայնիվ որոշակի հարցեր ունենք՝ կապված «Պետական տուրքի մասին» ՀՀ օրենքում լրացման բովանդակային մասի, մասնավորապես՝ առաջարակվող տուրքի չափի հետ: Ենթադրում ենք, որ նշված չափը նախագծով առաջարկվում է սահմանել՝ ելնելով անբարեխիղճ տնտեսավարողների մուտքը ոլորտ սահմանափակելու և հնարավոր ռիսկերը նվազեցնելու նկատառումներից: Սակայն, ինչպես մենք ինքներս էինք առաջարկել քննարկումների ընթացքում, պաշտոնական ներկայացուցիչները պատրաստ են լիցենզավորման համար անցնել բավականին բարդ ընթացակարգ, որը ներառում է մի շարք չափորոշիչների առկայություն, այդ թվում ավտոարտադրողի հետ պայմանագրային հարաբերությունների փաստացի ապացույց, ավտոբիզնեսի չափորոշիչներին համապատասխանող փակ տարածքում վաճառքների իրականացում, երաշխիքային և հետերաշխիքայիյն սպասարկման իրականացում և այլն: Նշված պահանջները ինքնին կարող են էականորեն լուծել պատահական և պատեհապաշտ տնտեսավարողների կողմից առաջարկվող արտոնությունների չարաշահումը կանխելու հարցը: Միևնույն ժամանակ, քանի դեռ էականորեն փոխված տնտեսական պայմաններում դժվար է գնահատել, թե որքան արագ առաջարկվող բարեփոխումները կազդեն շուկայի վրա, տուրքի սահմանված չափը, կարող է լուրջ ֆինանսական բեռ դառնալ ներկայացուցիչներից շատերի համար և ստիպել դրանց չանցնել լիցենզավորում, ինչը կհանգեցնի նրան, որ փաստացի առկա հնարավորությունը չի օգտագործվում դրա բարձր «արժեքի» հետևանքով: 
Այդ պատճառով խնդրում եմ պարզաբանել, թե ինչ հաշվարկ է ընկած տուրքի նման չափ սահմանելու հիմքում, ինչպես նաև վերանայել առաջարկվող տուրքի չափը՝ սահմանելով այնպիսի շեմ, որը թույլ կտա բոլոր ներկայումս գրանցված և հետագայում գրանցվելիք պաշտոնական ներկայացուցիչներին հնարավորինս արդյունավետ օգտվել առաջարկվող արտոնություններից՝ անկախ դիլերի վաճառքի ծավալներից: Մասնավորապես, նպատակահարմար ենք գտնում, որ նշված տուրքը չգերազանցի բազային տուրքի երկուհարյուրապատիկը: 
Եվս մեկ անգամ շնորհակալություն հայտնելով ՀՀ Ֆինանսների նախարարության կատարած աշխատանքի համար, նաև պատրաստակամություն եմ հայտնում առանձին քննարկել նշված հարցը, եթե դրա կարիքը լինի:
	Չի ընդունվել:
Նախագծով պետական տուրքի նման չափը սահմանվել է այն տրամաբանությամբ, որպեսզի որքան հնարավոր է բացառվեն ավտոամեքենաների սովորական (որոնք իրականում միտված չեն  Trade-in համակարգի շրջանակներում գործարքներ իրականացնելուն) առք ու վաճառքով զբաղվող տնտեսավարող սուբյեկտների կողմից խնդրո առարկա հարկային արտոնյալ կարգավորումներից օգտվելու հնարավորությունները: 
Միաժամանակ, գտնում ենք, որ նախագծով առաջարկվող պետական տուրքի չափը անհրաժեշտ է դիտարկել որպես լիցենզավորման ընթացակարգի մի տարր, որի միջոցով նույնպես  հնարավորություն է ստեղծվելու Trade-in համակարգի շրջանակներում գործունեություն իրականացնող տնտեսավարող սուբյեկտներին ավտոմեքենաների սովորական առք ու վաճառքով զբաղվող այլ անձանցից առանձնացնելու համար:




